
Martin de Ugaldek, Andoaingo idazlea eta euskalzalea, gaur jasotzen du Bilbon 

Korrikaren homenaldia. Euskeraren lasterketaren azken kilometroa berak beteko du. 

Euskaldunon Egunkariaren sorkuntzaren pertsonaia ezinbestekoa eta euskal 

literaturaren egile garrantzitsuak euskeraren aldeko lanetan jarraitzen duena, 71 urte 

dituela. 

 

 Galdera.– Nola jasotzen duzu Korrikak eskeinitako homenaldi herrikoia? 

 Erantzuna.– Ohore haundia da. Niretzat ohore bat da nire euskeraren atxikitasun 

horretaz norbait gogoratzea, baina uste dut batek egiten duen lana bakoitzak bere 

kontzientziaren aurrean egiten duela eta ez nork edo zer esango duenaren arabera. 

 G.– Zergatik zu? 

 E.– Lan asko egin dut euskeraren alde, baina esan zidatenean aurten nahi zutela ni 

homendua izatea, jende asko dagoela esan nien, ni baino zaharragoak eta nik baino 

gauza gehiago egin dutenak. Beno, gero, poz haundiz onartu nuen homenaldia. 

 G.– Betidanik ibili zara euskaren munduan... 

 E.– Egia esan, euskara gai izanik egin ditudan gauza guztiak oso garrantzitsuak dira 

niretzat. Frankismo bukatzean eta exiliotik etortzean eskeini zizkidaten politiko postu 

batzu, baina ez nuen interesik izan eta ez nuen hartu, niretzat politika da 

erresistentziako lan bat, baina ez nire ogibide bezala. Ez dut tripik politiko izateko. 

 G.– Halaere, Eusko Jaurlaritzan kargu bat onartu zenuen. 

 E.– Bai horrela da. Esan zidatenean euskeraren zuzendaritza hartzeko onartu nuen, 

niretzako euskera bide bat delako, eta hiru urte egin nituen Garaikoetxearekin, ondoren 

DEIAn euskeraren buru bezala egon nintzen. 

 G.– Baina politikoekin ez zara ondoegi moldatzen. 

 E.– Gauza gogorra izandu da eta ni 38 urte izandu naiz PNVkoa, nire aitona 

PNVkoa zen eta nire aita ere bai. Horrenbeste denbora hor egon eta gaur, nire jokabidea 

kritikoa delako, laguntza gutxi jasotzen duzu. 

 G.– Zer iruditzen zaizu Eusko Jaurlaritzako jarrera Euskaldunon Egunkariaren 

kontra? 

 E.– Oso mindua nago Eusko Jaurlaritzako Kultura Sailaren buru den Joseba 

Arregirekin. Berak hartu duen gure kontrako jarrera oso itsusia da eta ez da justua. 

Mamuak jartzen ditu guk egiten ditugun gauzen aurrean, eta guk bakarrik euskera 

bultzatzeko egiten dugu lan. 

 G.– Kritikoegi izateagatik izango al da oposizio hori? 

 E.– Euskera ez da gorria, ez txuria, ez berdea, eta ez da kaja batetan gordetzeko, 

herriaren ahoan egoteko baizik. 

 G.– Noraino iritsiko zinake euskera defendatzen? 

 E.– Barandiaranek behin aitek infernutik etorri eta galdetzen baldin badit infernura 

joateko euskera ikastera, baietz esango nion". PSOEk, bihar, jarriko balitu eskolak 

kanpotarrei euskera ikasteko egongo nintzateke beraiekin, zeren ni libre naiz, ez nago 

inorekin euskerarekin baizik, eta euskerak baditu nahiko lan eta zailtasun mantentzeko. 

6.000 urte ditu gure hizkuntzak, erromatarrek ez ziren gauza izan gure euskera akatzeko 

eta guk ezin dugu euskera lurperatu. 

 G.– Egunkariak nola laguntzen du euskeraren bultzapenerako? 

 E.– Nik uste dut gaurko euskera eskola hoberena ikasteko euskal egunkaria dela. 

Irratian eta telebistan lehenengo entzundako eta ikusitako herriak Egunkarian aurkitzen 

dituzu, eta horrela errazago ulertzen da informazioa, euskarari hurbilduz. Hizkuntza 

bati buruz egunkarietan asko ikasten da. 

 G.– Euskera protagonista da zure liburuetan ere. 

 E.– Idatzi asko egin dut, baina hasieran, Benezuelatik etorri nintzenean, ez nintzen 

gauza euskera literarioa erabiltzeko. Baina azkenean gai ikusi nuen nire burua eta hamar 

urte hauetan euskeraz besterik ez dut egin. 

 G.– Eta proiektuak... 

 E.– Dauzkat mila gauza, ipui batzuk dauzkat egiteko. Ahal dudana egin dut eta 

oraindik denbora gehiago daukat idazteko, beti nire lemari erantzuna ematen 

"Harrokeriarik gabe eta bildurrik gabe". 

 G.– Zein da argitaratutako azken lana? 

 E.– Erroetatik mintzo, AEKak argitaratua. Hor jaso dizkidate Benezuelan eta hemen 

idatzi nituen euskerazko textu batzu, nire antzerkitxo bat, semeak irakurtzeko materiala, 

panpinak nola egin eta abar. 

 G.– Benezuelan pasa zenuen 22 urte exilioan. 

 E.– Benezuela da niretzako nire beste aberria. Gerra denboran han bildu ginen 

familia osoa, kriollon ahalegindu nintzen idazten. Nire semeak han jaioak dira, 

Benezuelak asko esaten dit, baina tristetzen nau gaur asko jaitsi delako, arazo politiko 

eta ekonomikoak, han ustelkeri haundiak daude eta min haundia sortzen dit, halako 

herri ederra horrela ikustea. 

 

 


